
Abstrak: Kebolehpasaran graduan dan pengangguran dalam kalangan graduan telah lama 

menjadi antara isu utama yang dalam kebanyakan negara-negara membangun. Malah terdapat 

sesetengah negara yang menjadikan kebolehpasaran graduan sebagai Indikator Prestasi Utama 

(KPI) bagi institusi-institusi pengajian tinggi (IPT) mereka. Setiap tahun, IPT melahirkan ribuan 

graduan yang akan bersaing dalam pasaran kerja. Pencapaian akademik dan kemahiran yang 

dimiliki akan menentukan kebolehpasaran graduan dalam industri. Kadar pengganguran yang 

tinggi dalam kalangan graduan berlaku disebabkan kurangnya kemahiran yang diperlukan dalam 

pasaran kerja. Kebolehpasaran graduan bukan sahaja berpandu kepada pencapaian akademik 

yang cemerlang tetapi perlu diseimbangkan dengan kemahiran kebolehgajian.  Justeru, kertas 

kerja ini bertujuan membincangkan tentang strategi dalam meningkatkan kebolehpasaran 

graduan melalui kemahiran kebolehgajian. Perbincangan merangkumi konsep kemahiran 

kebolehgajian secara umum serta cadangan kerangka konsepsual bagi meningkatkan tahap 

kemahiran kebolehgajian graduan. 

  

Kata Kunci: graduan, kebolehpasaran graduan, kemahiran kebolehgajian, kualiti graduan, 

pengganguran, pasaran kerja.  

Abstract: Graduates marketability and unemployment have long been one of the key issues in most 

developing countries. In fact, in some counties, graduates' marketability is used as a Key 

Performance Indicators (KPIs) in their higher education institutions. Every year, higher education 

institutions produce thousands of graduates who compete in the labour market. The academic 

achievement and skills acquired by the graduates will determine the marketability of them in the 

industry. High rates of unemployment among graduates are due to lack of skills required in the 

job market. Graduates marketability are not only depending on academic achievement, but it needs 

to be balanced with the employability skills. Hence, this paper aims to discuss strategies in 

enhancing graduates' marketability through the employability skills. Discussion includes the 

concept of employability skills as well as the conceptual frameworks for enhancing graduates' 

employability skills is proposed. 

 

Keywords: graduates, graduates’ marketability, employment skills, graduates' quality, 

unemployment, labour market. 

PENGENALAN  

  

Kebolehpasaran graduan merujuk kepada kemahiran yang diperlukan oleh graduan untuk 

mendapatkan pekerjaan melalui pembelajaran kemahiran-kemahiran baru yang diperlukan oleh 

majikan atau industri (Koo et al., 2009; Shafie & Nayan, 2010; Yusof, Jamaluddin & Lazim, 2013). 

Kebolehpasaran juga diertikan sebagai memiliki keupayaan untuk mendapatkan pekerjaan 

pertama, mengekalkan dan memperoleh pekerjaan baru (Hillage & Pollard, 1998; Yusof, 

Jamaluddin, & Lazim, 2013). Harvey (1999); Yusof, Lazim & Jamaluddin (2013) mendefinisikan 

kebolehpasaran sebagai keupayaan graduan untuk menunjukkan ciri-ciri yang diperlukan oleh 

majikan untuk keperluan masa depan organisasi. Kebolehpasaran ialah keupayaan graduan untuk 

memiliki, menunjukkan dan menentukan segala kemahiran untuk mendapatkan pekerjaan 

(Harvey, 2001; Yusof, Jamaluddin, & Lazim).  

 

Kebolehpasaran graduan merupakan satu isu penting yang mewujudkan masalah dalam pasaran 

buruh (Yusof, Jamaluddin, & Lazim, 2013). Hal ini berikutan daripada kesukaran mendapatkan 

pekerjaan dan pengangguran yang berkait rapat dengan kekurangan kemahiran kebolehpasaran 

dan kebolehgajian graduan untuk memasuki pasaran kerja. Berdasarkan kajian kebolehpasaran 

siswazah, kebanyakan graduan institusi pengajian tinggi tidak berupaya memenuhi kehendak 

majikan dari segi kemahiran insaniah dan kebolehgajian. 

 

Menurut kajian Daria & Alessandro (2010); Yusof, Jamaluddin, & Lazim (2013), graduan Itali 

berpendapat faktor lokasi geografi dan kualiti universiti yang akan menentukan kebolehpasaran 

graduan selain faktor bidang pengajian. Hal ini disokong oleh Giorgio & Cappellari (2008); Yusof, 

Jamaluddin, & Lazim (2013) bahawa kualiti dan reputasi universiti sebagai penentu kepada 

kebolehpasaran siswazah. Walau bagaimanapun, kajian McGuiness (2003); Daria & Alessandro 

(2010); Yusof, Jamaluddin, & Lazim (2013) berkata faktor penentu kepada kebolehpasaran 

siswazah di UK adalah pemilihan subjek pengajian dan jenis ijazah yang diperolehi. Selain itu, 

menurut Beatrice et al. (2008); Md Nor & Abu Samah (2009); Yusof, Jamaluddin, & Lazim 

(2013), faktor sosioekonomi termasuk latar belakang keluarga juga dikatakan sebagai faktor 

penentu kebolehpasaran siswazah.   

  

KAJIAN LITERATUR 

  

Kemahiran Kebolehgajian 

 

Kemahiran kebolehgajian iaitu satu kemahiran yang sangat diperlukan oleh majikan untuk 

melayakkan seseorang graduan mendapatkan pekerjaan (Ahmad, 2013). Kemahiran kebolehgajian 

juga bermaksud kemahiran atau kualiti yang diperlukan oleh para majikan terhadap graduan 

apabila mereka diberi peluang bekerja di sektor industri tersebut (Kandar, 2014). Employability 

Skills (ES) atau Kemahiran Kebolehgajian merupakan aspek penting yang perlu ada dalam diri 

setiap graduan bagi melahirkan ciri-ciri seorang pekerja yang fleksibel, berinisiatif dan 

berkebolehan untuk menyelesaikan tugas yang berbeza (KPM, 2014). Menurut Science, 

Technology Engineering and Mathemathics Network (2013), kemahiran kebolehgajian ataupun 

‘transferable skills’ iaitu membolehkan seseorang graduan mendapat pekerjaan sekiranya 

mempunyai pengetahuan dan kemahiran teknikal yang baik.  

 

Kemahiran kebolehgajian bukan sahaja menfokuskan kepada kebolehan dalam bidang teknikal 

sahaja tetapi merangkumi bidang bukan teknikal juga (nontechnical abilities) (Ahmad, 2013). 

Selain itu, kebolehpasaran graduan bukan sahaja menfokuskan pada pencapaian akademik yang 

cemerlang tetapi juga kemahiran kebolehgajian yang tinggi (KPM, 2014). Graduan yang 

mempunyai kemahiran akademik dan kemahiran kebolehgajian yang baik akan menjadi pilihan 

utama majikan masa kini (Riam Chau Mai, 2012). Majikan juga menganggap Kemahiran 

Kebolehgajian merupakan aspek kompetensi pekerjaan yang harus dimiliki oleh setiap graduan 

supaya menjadi seorang pekerja yang benar-benar terampil dan berkeupayaan tinggi dalam dunia 

pekerjaan sebenar (Kandar, 2014). 

 

Faktor pengangguran graduan adalah disebabkan oleh tidak menguasai pengetahuan dan 

kemahiran dalam bidang yang diceburi (Kementerian Pengajian Tinggi, 2009). Pihak IPT juga 

tidak melengkapkan pelajar-pelajar mereka dengan kemahiran-kemahiran yang diperlukankan 

oleh pasaran masa kini (Salim, 2012). Di institusi latihan dan pendidikan juga, graduan tidak 

dibekalkan dengan kemahiran dan pengetahuan yang tepat (CEDEFOP, 2014; Salim, 2012). 

 

Kemahiran Komunikasi 

 

Kemahiran komunikasi adalah kebolehan berinteraksi atau sebagai medium perantara dengan 

orang lain (Dazali & Awang, 2014). Kemahiran ini merangkumi kemahiran menulis, membaca, 

berhujah, mendengar, etika dalam berkomunikasi dan berkaitan dengan penggunaan teknologi 

(Nussabaum & Williams, 2007; Dazali & Awang, 2014). Salim (2012) mendefinisikan komunikasi 

sebagai pertukaran pendapat, idea atau maklumat secara lisan dan bukan lisan. Kemahiran 

berkomunikasi yang berkesan melibatkan komunikasi dalam bahasa Melayu dan bahasa Inggeris 

(Salim, 2012). Berkomunikasi dengan baik merupakan suatu kelebihan seseorang graduan untuk 

melangkah ke alam pekerjaan iaitu mempunyai kebolehan untuk berinteraksi dengan individu lain 

dalam suasana yang harmoni serta boleh menyampaikan atau menerangkan sesuatu maklumat 

dengan jelas dan berkesan (Salim, 2012). Hal ini disokong oleh kajian Rahim & Rahim (2014), 

graduan yang memiliki kemahiran komunikasi yang baik akan memudahkan mereka 

menempatkan diri dalam alam pekerjaan. Antara tahap kemahiran berkomunikasi yang berkesan 

berdasarkan Modul Pembangunan Kemahiran Insaniah ialah (1) kebolehan menyampaikan idea 

secara lisan dan bertulis dengan jelas, berkesan dan berkeyakinan; (2) mempunyai kemahiran 

mendengar yang aktif dan sentiasa memberi maklum balas; (3) berupaya membuat pembentangan 

secara jelas, penuh keyakinan dan bersesuaian dengan tahap. 

 

Kelemahan dalam bahasa Inggeris menyebabkan kadar pengangguran dalam kalangan graduan 

meningkat (IPPTN, 2003; KPT, 2009). Hal ini disokong oleh MPEN (2010); Yusof & Jamaluddin 

(2017) bahawa kekurangan kreativiti dan kemahiran berbahasa Inggeris menjadi punca wujudnya 

lambakan graduan dalam pasaran buruh. Selain itu, menurut kajian Institut Penyelidikan 

Pendidikan Tinggi Negara (2003) & Salim (2012), graduan kurang menguasai kemahiran 

penulisan dalam bahasa Malaysia dan bahasa Inggeris. Idris, Ariffin & Mohd Ishak (2009); Salim 

(2012) turut menyatakan faktor penyebab pengangguran ialah kurang kemahiran komunikasi 

dalam kemahiran lisan dan kemahiran pemikiran kritikal yang berkaitan penyelesaian masalah. 

Menurut Suriani (2008) & Ibrahim (2012) pula, pihak IPTA gagal menerapkan pelajar dalam 

bidang komunikasi dan penguasaan bahasa Inggeris sehingga sukar untuk mendapatkan kerja. 

Selain itu, keberangkalian penutur dan pendengar akan mengalami masalah komunikasi kerana 

kelemahan dan kesukaran penutur untuk menguasai sesuatu bahasa apabila menyampaikan mesej 

(Rahim & Rahim, 2014).  

 

Kemahiran Menggunakan Teknologi 

 

Teknologi ialah alat yang digunakan dalam penyelesaian tugas pekerja di mana ia dikaitkan dengan 

sistem informasi dan pengkomputeran (Sulaiman et al, 2017). Kemahiran menggunakan ICT 

(Teknologi Maklumat) merangkumi kemahiran menggunakan pemprosesan data seperti Microsoft 

Excel, kebolehan mencari maklumat berkaitan tugas menerusi internet, kebolehan 

mempersembahkan maklumat dengan audio visual seperti Power Point dan kemhiran 

menggunakan pemprosesan perkataan seperti Microsoft Word (Ismail, 2012). ICT merupakan 

teknologi yang diperlukan oleh seseorang untuk mengurus, memproses dan menyampaikan 

maklumat tanpa mengira tempat dan waktu (Manaf et al., 2015). ICT merupakan satu bentuk 

pemudah cara yang membolehkan pengaliran maklumat menjadi sangat pantas (Abdul Manaf et 

al., 2015; Manaf et al., 2015). ICT tidak hanya terhad kepada Internet dan komputer sahaja tetapi 

melibatkan televisyen, telefon, telefon mudah alih, fax, telegram, PDA dan sistem satelit dalam 

menyampaikan maklumat. Oleh itu, kebolehan seseorang individu menggunakan teknologi digital, 

alat komunikasi dan rangkaian teknologi dapat menyelesaikan masalah maklumat. Tambahan lagi, 

teknologi maklumat dapat menjadikan organisasi lebih responsif (Sulaiman et al., 2017). 

 

Teknologi yang semakin maju kini menyebabkan perubahan dalam kehidupan seseorang individu 

(Sulaiman et al., 2017). Kemunculan pelbagai aplikasi dan sistem menyebabkan manusia 

bergantung terhadap teknologi. Selain itu, terdapat sebilangan pekerja yang masih tidak dapat 

menyesuaikan diri dengan sistem atau teknologi baru yang diterapkan di dalam organisasi. Hal ini 

kerana faktor usia, tahap pengetahuan atau kemahiran individu tersebut dalam mengendalikan 

teknologi baru. 

Kemahiran Merancang & Mengelola Aktiviti 

 

Kemahiran mengurus ialah kemahiran merancang, memimpin, mengelola dan mengawal segala 

aktiviti organisasi (Mansor & Hamzah, 2015). Kemahiran merancang iaitu kemahiran mengenal 

pasti langkah-langkah yang perlu diambil bagi mencapai sesuatu matlamat organisasi. Kemahiran 

memimpin pula melibatkan kebolehan pemimpin mempengaruhi pekerja memahami apa yang 

perlu dilakukan dan apa yang hendak dicapai. Oleh itu, seorang pemimpin berperanan 

membimbing pekerjanya. Pemimpin yang boleh mengelola ialah pemimpin yang bijak 

menggunakan sumber-sumber yang ada bagi melaksanakan aktiviti yang dirancang. Manakala 

kemahiran mengawal pula, seseorang pemimpin perlu mahir mengawasi penggunaan sumber dan 

pelaksanaan setiap aktiviti. Sentiasa membuat pemantauan apabila melaksanakan sesuatu aktiviti 

supaya perubahan boleh dilakukan bagi menambah baik suatu aktiviti.  

 

Menurut Mansor & Hamzah (2015) dalam Model Kompetensi Pengurusan, mengurus ialah 

keupayaan dan pengetahuan pemimpin untuk merancang, menyelaras dan memantau segala 

aktiviti organisasi. Seorang pemimpin yang berkaliber perlu mempunyai pengalaman, 

kebijaksanaan dan keupayaan dalam melaksanakan tugas dengan berkesan (Boyatzis, 2011; 

Gentry et al. 2013; Mansor & Hamzah, 2015). Ciri-ciri kepimpinan dilihat dari segi arahan, 

sokongan, bersedia menerima kritikan dan pandangan, tolak ansur dan sedia mengalami perubahan 

dari masa ke masa (Sulaiman et al., 2017). Menurut Mohammad (2010); A. Jalil & Esa (2012), 

pihak industri mencari pekerja bukan sahaja yang cerdik dan hanya memiliki kelulusan akademik 

yang cemerlang tetapi memiliki ciri-ciri kepimpinan. 

 

Menurut Graf (2003) & Masud (2013), pihak industri mendapati pihak IPT gagal menyediakan 

graduan berkemahiran kepimpinan yang tinggi dalam menempuh alam pekerjaan. Para graduan 

tiada ciri-ciri kepimpinan dalam diri mereka. (Esa et al., 2011; A. Jalil & Esa, 2012). Selain itu, 

pekerja akan mengalami tekanan perasaan sekiranya mempunyai seorang pemimpin yang terlalu 

tegas (Mansor & Hamzah, 2015). Pemimpin juga tidak boleh bersikap terlalu lembut kepada staf 

kerana mereka akan mengambil kesempatan sekiranya ada peluang. Pemimpin tidak boleh 

mengamalkan satu gaya kepimpinan sahaja iaitu laissez faire kerana ia akan menimbulkan masalah 

dan kesukaran sekiranya ingin melakukan sebarang perubahan. Pemimpin yang bersifat 

autoritarian pula tidak disukai oleh pekerja kerana semua aktiviti di bawah kawalannya.  

 

Kemahiran Bekerja Dalam Kumpulan 

 

Kemahiran bekerja dalam kumpulan merupakan kerjasama dalam sebuah kumpulan melibatkan 

gabungan kekuatan dari segi mental, fizikal dan emosi yang akan menentukan kejayaan sesebuah 

organisasi (Salim, 2012). Dora et.al (2008); Salim (2012); Masud (2013) juga berkata kerja 

berpasukan merujuk kepada sekumpulan pekerja dalam organisasi yang melaksanakan tugas 

secara berganding bahu antara satu sama lain bagi mencapai matlamat. Setiap ahli kumpulan akan 

berinteraksi rapat, berkongsi maklumat, membuat keputusan dan memikul tanggungjawab 

bersama bagi melakukan tugas yang ditetapkan. Bekerja dalam pasukan dapat meminimumkan 

kos, meningkatkan produktiviti, menyumbangkan lebih banyak idea dan meningkatkan rasa 

tanggungjawab (Masud, 2013). 

Menurut Esa & Mustaffa (2010); Salim (2012), kemahiran ini melibatkan interaksi dengan orang 

lain, memotivasikan individu lain, membantu menyelesaikan masalah dan juga dapat 

menampilkan ciri – ciri kepimpinan dalam diri. Oleh itu, kemahiran ini sangat penting untuk 

dikuasai kerana ia membolehkan para graduan bekerja dalam satu organisasi dengan baik. Ia 

melibatkan kebolehan untuk bekerjasama dengan orang lain daripada pelbagai latar belakang 

sosiobudaya bagi mencapai matlamat yang sama. Menurut Nor et al. (2010); Masud (2013), 

kemahiran ini perlu ada pada setiap graduan kerana ia membantu mereka bersaing untuk 

mendapatkan pekerjaan. Sesebuah organisasi bukan sahaja memerlukan seseorang pekerja yang 

berpengalaman tetapi mereka juga memerlukan pekerja yang boleh bekerja dalam pasukan dengan 

berkesan serta memahami bagaimana proses pengurusan berfungsi (DiFonzo, 2010; Masud, 2013). 

 

Para graduan masa kini mempunyai masalah dari segi sikap tidak boleh bekerja dalam pasukan, 

terlalu memilih kerja, tidak sanggup belajar daripada pekerja bawahan, terlalu berkira, 

mementingkan bidang tugas atau spesifikasi kerja semata-mata, mementingkan status dan 

berpandangan sempit (Ambigapathy, Aziz & Majid, 2003; Masud, 2013). Masih terdapat 

sebilangan pelajar yang belum menguasai kemahiran kerja berpasukan dengan baik (Masud, 

2013). Menurut Graf (2003) & Masud (2013), pihak industri memaklumkan bahawa pihak IPT 

gagal menyediakan graduan mempunyai kemahiran kerja berpasukan yang tinggi untuk 

menempuh alam pekerjaan. Hal ini kerana tahap akademik graduan dalam kursus sains dan 

matematik lebih tinggi berbanding tahap kemahiran kerja berpasukan. Selain itu, berlaku 

kerumitan sesuatu projek kerana masalah utamanya adalah orang yang menguruskan projek itu 

sendiri kekurangan kemahiran untuk bekerja dalam pasukan (Masud, 2013). Masalah ini terjadi 

adalah berpunca dari kurikulum yang dilaksanakan di peringkat IPT kurang memberi penekanan 

terhadap kemahiran kerja berpasukan pelajar (Masud, 2013). Hal ini disokong oleh Mohd Salleh, 

Sulaiman & Talib (2010); Masud (2013) bahawa pembinaan kurikulum yang dilaksanakan 

sekarang kurang memberi penekanan terhadap kemahiran kerja berpasukan dan hanya 

mementingkan pencapaian akademik sahaja. 

 

Kemahiran Menyelesaikan Masalah 

 

Kemahiran menyelesaikan masalah ialah kemahiran yang menggunakan akal fikiran dalam 

menyelesaikan segala masalah yang dihadapi (A. Jalil & Esa, 2012). Kemahiran menyelesaikan 

masalah juga merupakan kebolehan seseorang untuk menyelesaikan masalah, mengenalpasti 

masalah dan peluang, menganalisis aspek utama dalam masalah yang diberikan dan memikirkan 

strategi untuk menyelesaikan masalah (Salim, 2012). Resnick & Wirt (1996); Salim (2012) 

berkata, dalam menyelesaikan sesebuah masalah, kemahiran berfikir secara kritis dan kreatif 

diperlukan untuk mencapai strategi berkesan dalam mencari penyelesaiannya. Kemahiran berfikir 

dan kemahiran menyelesaikan masalah (CTPS) ialah kemahiran yang melibatkan kebolehan 

berfikir secara kritis, kreatif, inovatif serta kebolehan mengaplikasikan pemahaman dan 

pengetahuan baru (KPT, 2006; Salim, 2012; Dolah & Esa, 2012). Selain pencapaian akademik 

cemerlang, graduan juga perlu ada kemahiran penyelesaian masalah yang tinggi (Hassan, Ahmad 

& Bahari, 2008; Dolah & Esa, 2012). 

 

Kerumitan sesuatu projek kerana adanya masalah utama seperti orang yang menguruskan projek 

itu sendiri kekurangan kemahiran menyelesaikan masalah (Masud, 2013). Tahap kemahiran 

berfikir secara kritis graduan juga pada tahap yang sederhana (Esa & Dolah, 2013). Hal ini 

disebabkan oleh kegagalan proses pengajaran dan pembelajaran di universiti. Menurut Skala 

Kemahiran Insaniah Malaysian (my3s) dalam kajian A. Jalil & Esa, (2012), pemikiran kritis dan 

penyelesaian masalah dalam kalangan graduan masih ditahap yang tidak memuaskan padahal 

pelbagai inisatif telah diambil bagi mengatasi masalah ini 

 

Kemahiran Mengurus, Memilih & Menganalisa Maklumat 

 

Dalam era teknologi masa kini, maklumat sangat mudah diperolehi (L. Mohamed, 2015). Setiap 

individu berupaya untuk memilih, mengguna dan menilai maklumat tersebut. Literasi maklumat 

pula adalah keupayaan seseorang dalam mengklasifikasikan jenis maklumat, memproses 

maklumat serta menilai maklumat supaya menjadi pengetahuan yang berguna. Ia juga diertikan 

sebagai keupayaan untuk mengakses dan menilai maklumat bagi membantu membuat pemilihan 

dan penyelesaian masalah secara efektif. Kemahiran mengurus, memilih dan menganalisa 

maklumat adalah pembelajaran berterusan yang melibatkan pelaksanaan pelbagai aktiviti 

pembelajaran sepanjang hayat bertujuan untuk meningkatkan pengetahuan, kemahiran dan 

ketrampilan graduan (Dora et.al, 2008; Salim, 2012). Ia melibatkan usaha graduan untuk belajar 

berdikari dalam pemerolehan kemahiran dan pengetahuan baru. Para graduan perlu mengetahui 

kemahiran mencari sumber maklumat bercetak dan elektronik (buku, Google dan Internet) sebagai 

sumber rujukan (L. Mohamed, 2015). Tambahan lagi, pelajar yang mempunyai kemahiran ini 

berupaya mencari dan mengolah maklumat yang tepat.  

 

Graduan tidak mengetahui apakah sumber maklumat yang berkesan yang boleh dijadikan sebagai 

rujukan mereka samaada buku, sumber elektronik atau pencarian Google dan Internet                               

(L. Mohamed, 2015). Mereka yang kurang mahir mencari, menilai dan menggunakan maklumat 

secara efektif akan ketinggalan dalam aspek pekerjaan, pembelajaran sepanjang hayat, kualiti 

hidup dan akses kepada maklumat asas (Ward, 2006; L. Mohamed, 2015). Menurut Taylor (1990) 

& L. Mohamed (2015), apabila keperluan maklumat tidak dapat dilaksana kerana kekurangan 

kemahiran graduan itu sendiri, maka akan menimbulkan satu masalah. Kemahiran maklumat 

graduan adalah ditahap yang rendah (Zondi, 1992; Kamanda, 1999; Ssendikawa, 1996;                            

L. Mohamed, 2015).  Menurut Chapman (2002) & L. Mohamed (2015), para graduan tidak dapat 

membuat keputusan yang berkesan mengenai kualiti dan keberkaitan maklumat yang diperlukan. 

Graduan juga tidak pandai menilai kualiti maklumat yang diperolehi (Griffiths, 2003;                               

L. Mohamed, 2015).  

 

Kemahiran Menggunakan Idea Dan Teknik Matematik  

 

Matematik dikenali sebagai Ilmu Hisab (Hussin, 2014). Matematik juga merupakan kaedah 

pemikiran yang menggunakan konsep, proses dan kegunaannya dibina; masalah untuk diteroka 

dan diselesaikan; ramalan (conjecture) dibuat dan disiasat dan idea-idea baru tentang dunia 

diaplikasikan dengan tepat dan padat. Pemodenan teknologi menyebabkan jumlah pekerjaan yang 

memerlukan kecekapan menggunakan mod pemikiran Matematik semakin meningkat. Oleh yang 

demikian, pembelajaran dan aplikasi matematik dapat meningkatkan kemahiran penaakulan, 

pemikiran dan penyelesaian masalah dalam bidang sains dan teknologi, kehidupan seharian serta 

di tempat kerja. 

National Council of Teachers of Mathematics (NCTM, 2000); Hussin (2014) berkata, antara 

matlamat yang perlu dicapai dalam pendidikan Matematik adalah kebolehan berkomunikasi secara 

matematik dan penyelesaian masalah. Tenaga kerja yang mempunyai kemahiran penyelesaian 

masalah dan kemahiran komunikasi dalam matematik mampu membentuk negara maju dan 

mampu membuat keputusan dengan berkesan. (KPM, 2002; Hussin, 2014). Proses penyelesaian 

masalah melibatkan pelbagai kemahiran termasuklah menterjemahkan maklumat, merancang, 

bekerja secara tertib, menyemak keputusan dan mencuba pelbagai strategi. Graduan perlu 

mewakilkan masalah dengan persamaan matematik yang betul, dengan setiap variabel yang jelas 

dan operasi matematik yang betul supaya memperoleh komunikasi intrapersonal dan interpersonal 

yang berkesan. 

 

Menurut Hussin (2014), kelemahan graduan dalam menyelesaian masalah kerana mereka tidak 

mampu mengaplikasikan perkara yang dipelajari dahulu. Mereka gagal mencari aplikasi yang 

berkesan. Selain itu, kesukaran dalam penyelesaian matematik disebabkan oleh tidak memahami 

masalah atau tidak menemui bentuk aplikasi yang sesuai. 

 

Kemahiran Memahami Budaya 

 

Budaya merupakan nilai yang ada pada ahli organisasi itu sendiri dan ia penting dalam sesebuah 

organisasi (Rani, Sulaiman & Mahbob, 2016). Sekiranya nilai itu baik, kita akan memperolehi 

budaya kerja yang baik (Rina Fairuz, 2013). Hal ini disokong oleh Mohd Faizal et al. (2012) 

bahawa kejayaan sesebuah organisasi bergantung kepada kekuatan budaya organisasinya iaitu 

membentuk pembangunan pekerja ke arah kompetensi yang tinggi. Oleh itu, ia menggalakkan 

seseorang pekerja itu sentiasa bersedia dengan cabaran semasa, bermotivasi dan mendapat 

ganjaran di atas prestasi dan sumbangannya terhadap kejayaan organisasi. Budaya organisasi juga 

melibatkan moral, sikap dan tahap produktiviti para pekerja (Rina Fairuz, 2013). Menurut Rani, 

Sulaiman & Mahbob (2016), budaya organisasi merupakan interaksi antara pekerja dengan pihak 

pengurusan. Melalui budaya organisasi, ia akan meningkatkan kualiti kerja (Rani, Sulaiman & 

Mahbob 2016). Suasana kerja menjadi tidak harmoni dan gerak kerja juga menjadi tidak teratur 

dengan adanya masalah komunikasi sesama ahli. 

 

Ada sebilangan pekerja yang lebih suka membuat kerja bersendirian berbanding meminta bantuan 

serta pandangan dari orang lain (Rina Fairuz, 2013). Hal ini akan menyebabkan pekerja lain akan 

menjauhkan diri (Rina Fairuz, 2013). Matlamat organisasi juga tidak akan dikecapi bersama 

sekiranya tiada kerjasama antara ahli pasukan. Tambahan lagi, pekerja yang mempunyai sikap 

negatif seperti mudah melenting, tidak sabar, bongkak dan sombong akan menjejaskan prestasi 

kerja atau anggapan negative rakan sepasukan lain. Tedapat juga ahli organisasi yang mempunyai 

sikap dengki atau negatif terhadap rakan sekerja, mencari kesalahan orang lain, serta enggan 

mengakui kelemahan dan kekurangan diri. Rajah 1 menunjukkan kerangka konsep skop kemahiran 

kebolehgajian yang diperlukan oleh majikan (KPM, 2014). 

Rajah 1. Kerangka Konsepsual Kemahiran Kebolehgajian dan Kebolehpasaran Graduan 

 

 

KESIMPULAN DAN CADANGAN 

  

Secara kesimpulannya, kemahiran kebolehgajian merupakan aspek penting yang perlu dimiliki 

oleh semua graduan dan bakal pekerja (Monzaid, M. Said & Hasan, 2015). Hal ini disokong oleh 

Rasul et al. (2012), bahawa kemahiran ini perlu dimiliki oleh graduan kerana diperlukan oleh para 

majikan. Menurut Esa, Md. Yunos, & Kaprawi (2012), kemahiran kebolehgajian dapat 

mempertingkatkan kebolehan diri pelajar dan sebagai langkah persediaan memasuki sektor 

pekerjaan nanti.  

Kemahiran kebolehgajian mampu melahirkan seorang graduan yang berkebolehan (multi-skilling) 

dan berkemahiran tinggi dalam melakukan apa jua bidang pekerjaan di setiap institusi pekerjaan 

di seluruh Malaysia. Oleh itu, aspek penting yang dikehendaki oleh industri bagi memastikan 

ekonomi negara terus maju dan berdaya saing iaitu mempunyai kemahiran interpersonal, 

kemahiran membaca, menulis, komunikasi yang berkesan, menyelesaikan masalah dan cara 

berfikir (Ahmad, 2013). Lantaran itu, perlunya kajian ini dilaksanakan supaya para graduan 

mengetahui kemahiran-kemahiran yang diperlukan oleh majikan masa kini. Hal ini akan 

meransang mereka supaya lebih bersedia untuk melangkah ke alam pekerjaan. Memandangkan isu 

lambakan graduan yang mengganggur disebabkan kekurangan kemahiran kebolehgajian.  

 

Oleh itu, latihan kemahiran yang berkesan akan menghasilkan graduan yang mempunyai tahap 

pendidikan dan kemahiran yang tinggi sebagai langkah persediaan memasuki alam pekerjaan. 

Selain itu, institusi pendidikan berperanan sebagai pusat kepada perkembangan kerjaya yang 

diimpikan oleh graduan (Hanapi et al, 2016). Kegagalan IPT menghasilkan graduan yang 

berkemahiran menyebabkan mereka sukar untuk mendapat peluang pekerjaan. Oleh yang 

demikian, perlaksanaan kurikulum haruslah bertepatan dengan kehendak industri (Husain et al, 

2013). 

 

Pihak kerajaan perlu menekankan nilai atau tahap kemahiran kebolehgajian dalam diri graduan               

di Malaysia agar mereka tidak ketinggalan dan mampu berdaya saing dengan graduan negara maju 

yang lain (Ahmad, 2013). Setiap institusi pendidikan mestilah menerapkan aspek kemahiran 

kebolehgajian dalam kalangan pelajar supaya lebih berkualiti, bersedia memasuki alam pekerjaan 

dan mampu memenuhi keperluan industri Negara (Kandar, 2014). Hal ini disokong oleh Hanapi 

et al. (2016), perlaksanaan kurikulum di IPT yang merangkumi pelbagai aspek kemahiran supaya 

menghasilkan graduan yang bermutu serta dapat memajukan negara. Selain itu, para pensyarah 

haruslah bertindak dan bertanggungjawab memberi tumpuan mengintergrasikan elemen-elemen 

kemahiran kebolehgajian yang perlu dikuasai oleh graduan semasa sesi pengajaran dan 

pembelajaran (pdp) dijalankan. 

 

Melaksanakan program Kurikulum Standard Kolej Vokasional (KSKV) iaitu merangkumi bidang 

akademik, vokasional dan soft skills untuk menghasilkan graduan berkemahiran tinggi, seimbang 

serta menyeluruh dari aspek jasmani, rohani, sahsiah dan emosi. (KPM, 2014).  Ini memandangkan 

Kolej vokasional berperanan menghasilkan graduan yang mahir dan melahirkan usahawan yang 

mempunyai ciri-ciri berdaya saing, berkelayakan dan berkemahiran yang diiktiraf oleh industri, 

berwatak professional dan diterima oleh pasaran kerja (Kandar, 2014).  

 

Melaksanakan program-program yang boleh meningkatkan tahap kebolehpasaran siswazah iaitu 

melalui Modul Kemahiran Insaniah. Modul ini dapat meningkatkan kemahiran komunikasi pelajar 

dalam Bahasa Inggeris. Modul Keusahawanan pula menerapkan diri pelajar dengan kemahiran 

keusahawanan pasaran masa kini supaya bakal graduan mampu berdikari. Selain itu, IPTA 

mewajibkan pelajar menjalani latihan industri sebagai langkah pendedahan mengenai persekitaran 

pekerjaan sebenar dan membantu meningkatkan kecekapan mereka (Zaidul Amin et al, 2015).        

